
本次客語詩類共收到 52件作品，通過資格審查有 51件，綜合邱一帆、劉慧真、葉國

居三位委員意見，共計 7篇進入最後決審，如表列。 

兩票 〈跈等你毋知四季〉（劉慧真、葉國居） 

〈囥人尋〉（劉慧真、葉國居） 

一票 〈掌夜壁蛇〉（劉慧真） 

〈夢蝶〉（葉國居） 

〈一場詩誦个葬禮〉（邱一帆） 

〈故鄉个心跳聲〉（邱一帆） 

〈客庄紅色印象──記臺中東勢新丁粄節〉（邱一帆） 

  

  

作品討論 

 

葉國居（葉）：因為入圍一票以上个作品，只有 7篇，ngai想請評審逐篇都來講講

啊，毋好漏忒，就對編號順序開始來討論。 

 

〈跈等你毋知四季〉 

劉慧真（劉）：講這篇之前，ngai先講一下歸隻个觀察。恁長期以來，ngai看這个客

家詩个創作，特別像這擺，大多數个主題就係在寫時間這件事情，就講在時間个變化

中，寫長輩，無就土地，大概都係寫故鄉這種轉變，所以總體來講，都係對一種時代

个變化、地貌个變遷、人事已非恁樣形个感情或者一種想法。因為大多數都係恁樣，

故所較會餳 ngai个，事實上係該種，做得對現實有關照个，恁樣形个作品就會特別感

動 ngai，做得去反映當下生活个處境。第一篇 ngai選个〈跈等你毋知四季〉，ngai試

著佢對一隻看起來漸漸在失智中个老人家，佢愛去看醫生个過程中，這種可能有个對

話，同脣頭陪病者當細膩个去摎佢講，ngai照你頭過个方法去做這个肉粄，分你食這

兜，ngai試著恁樣形个寫法，係當感動 ngai个，故所這篇 ngai就特別摎佢選出來。 

 

 

邱一帆（邱）：ngai識得這擺个文學獎，係 ngai看過作品最多好選个，件數乜算多，

品質異好。這首係你兜選个，ngai个想法就講，這首詩主要就講可能阿婆係失智个阿

婆，對失智阿婆个該種思念，還有這个詩句个味緒異醹，尤其係最尾个時節「你係麼



人，對 ngai恁好做肉粄分 ngai食」該種失智个阿婆个描寫，係阿婆對作者个想念。故

所 ngai認為這係做得入選个作品。 

   

葉：其實 ngai試著逐擺寫客家詩个作者，當多人會為了得獎，去寫一個歷史事件，寫

一個場景，寫一個有故事性个主題，創作者也會去 google寫成一篇作品，因為主題性

明確，得獎个可能性也高。ngai也有一種感覺，劉老師講對生活、家常个例子盡好，

寫詩，時常需要一種生活个關照。「跈等你毋知四季」這篇詩題目毋係亂訂个，看得

出係作者个心思，第一段講春聯。第二段講仙草，係熱天个時節。秋天講月餅，最尾

講冬天做个粄，講轉來題目个「四季」，在生活中講阿婆个失智，讀起來盡有感覺。

這首詩當有詩意、有節奏。 第二段用烏青摎仙草對應，講出阿婆失智後个狀態。最後

摎恁樣个苦寫出來。其實看醫生該段，講阿婆已經失智，靈光遮忒，想愛幫佢又毋敢

行兼，係一種陪病者个心思。這首詩寫著當生活家常，ngai盡推薦。邱老師也推薦

咧，這篇做得直接入第二輪無？ 

 

劉、邱：同意。 

 

〈掌夜壁蛇〉 

劉：順等 ngai頭下講个，無共樣个主題較會餳 ngai，ngai會選這首係因為 ngai試著佢

非常明顯係寫一隻創作者，對創作這件事情个思考，特別佢係女性个創作者，因為作

品有提到伍爾芙自家个房間這个典故，這个部分 ngai試著盡有意思。在別人都睡目个

時節，這个壁蛇還在掌夜無睡，這反映這个創作者本身應該係夜魔仔，佢係在暗夜創

作。佢有寫著壁蛇在屋頂高，就係該個看事情个角度，可能係在暗示有當多面。Ngai

試著佢在創作這件事當生趣个係，摎其他主題都無相同，故所 ngai特別選佢。 

 

邱：ngai試著這首乜做得，毋過就係講佢个語言，還有用華語書寫个影響，就像「還

不如」、「全不如」這種用法，較文言。毋過佢自家比擬做壁蛇，在暗夜个時節出

來，佢寫作个時節可能乜係暗夜，自家寫自家爽快，該種自由个境界有摎佢表現出

來。雖然講佢寫出來个無定著分人看著。 

  

葉：這篇 ngai有注意著，就講寫作个題材摎別人較無共樣，當少人寫詩會注意著壁

蛇，摎生活中恁細个東西寫入詩，也算摎人無共樣，係會寫詩个作者。一開始 ngai無

選佢係感覺佢用忒多成語，像「穩穩在在」、「孔孔竅竅」、「 幫幫撥撥」、「天翻

地覆」這兜，但係後頭過看，也試著佢詩寫著盡好，像倒過來算第二段「在妳醒个時

節囥空」，寫到盡好，「妳睡个時節清醒」對應也當好，後頭幾句摎這首詩意境寫到

恬恬个感覺。摎自家比論係壁蛇个樣仔，寫到盡靚，「一無細膩嗄--跌入你个夢土」，

一下無細義正經會跌下來。這種意境當無共樣，寫壁蛇去參加一個文學獎，題材盡特

別，ngai也做得支持佢入第二輪討論。 

 

劉、邱：同意。 



 

〈囥人尋〉 

劉：這首 ngai有選，這首詩个題目摎佢本身有相當大个呼應，佢對細人个時節大家共

下搞尞搞囥人尋，用一个「阿宏」，到最尾大家都既經係老貨仔，擎等杖仔，兩儕作

者摎阿宏个對話，ngai試著有種少小離家，毋過故鄉个搞伴還在，只是大家都年華老

去一種趣味，正經還像囥人尋樣仔。 就係童年个伴仔，經過時間个分開，毋過「囥人

尋」，最尾還係又到這个地方來，該個瞬間个交會當生趣，摎其他單純去寫時間變

咧、人變咧、故鄉變咧仰般仰般，佢多了一個文學性个設計，故所 ngai有選。 

 

邱：這結構上就係從細人仔開始，搞个囥人尋，一直囥到最尾。大家都離開故鄉，這

就看毋著咧，等到轉到故鄉老屋以後，那種人事依舊、景物全非，「沒廳下沒灶下沒

間房阿也沒古井」，但係還有一個人還在，可能係佢个長輩，乜摎佢囥人尋。最尾當

有意思，「阿宏做麼个無來尋 ngai？」「有啊。這下毋係尋到你咧!」以前到這下个變

化過程裡肚趣味性有出來，用當平常个描寫，無像頭前壁蛇較多思考。毋過厥个用字

有兜問題，「沒」若个位，應該係用「無」，「搭客運」係搭公車个華語概念思考，

應該係「坐客運」，另外「坐係飛行機」、「擎係怙杖」个係，東勢腔應該會用「擎

緊」、「坐緊」，可能愛了解一下。 

  

葉：這篇囥人尋，ngai看法係作者摎這個細人搞个「捉迷藏」，寫出一種摎別人个囥

人尋無共樣。第一，佢摎囥人尋搞个所在變大咧。第二，佢摎囥人尋个時間拉長，藉

著捉迷藏這件事情，來講一件人生个大事情，就像該種「少小離家老大回」个心情。

ngai逐擺想，一個人國中、高中畢業，可能有當多同學一生人都無再過看著，作者个

囥人尋，係指這個部分，有點像杜甫詩中「人生不相見，動如參與商」該般感覺。詩

肚最尾个設計盡生趣，越看越有意思。當然邱老師講个部分，ngai也可以同意，像

「素絲」客語辭典也尋得著，無定著係一種方言个特殊用法，毋係亂寫个。佢摎故事

擴大場域、時間拉長，ngai試得佢寫了一個當無共樣个囥人尋。讀了之後，像 ngai六

十歲个人，盡有感，當多同學畢業後到這下都還吂看過，作者感覺囥人尋，當難尋个

人，坐機車、坐客運、坐飛機出國去了，最後正轉來尋著這個人，盡生趣也有味道。 

 

邱：寫起來當有感情，毋會試著濫情。 

 

葉：讀起來也盡好讀。看「恁田莊个位所無好囥」，這時節可能係讀小學、國中，後

頭對公車、捷運到大樓，鄉下走到大都市，又坐飛船機出國，結果轉來个時節故鄉變

成一片荒地，該景物已經毋係從前，可能人也變了，有可能一生人都尋毋著一個人。

最尾詩句「這下毋係尋到你咧!」人生再相見，當像尋一生人正尋著，當有意思，也係

人世間真實个描寫，這首大家同意入第二輪來討論無？ 

 

劉、邱：做得。 

 



〈夢蝶〉 

葉：兩位先生無選，ngai先來講一下。其實這首詩 ngai讀當多遍，試著佢寫詩个音韻

摎節奏，係一個盡會寫詩个人。en俚看逐擺比賽个作品，無斯係寫人物，無斯係寫特

殊个事件摎場景，ngai感覺這篇「莊周夢蝶」係寫哲理个東西，寫一個不可能當確切

个人生哲理。佢講个老人家在轉身之間，人生到底係真也係假，也係真真假假，你講

真也算真，講假也係假，ngai感覺佢摎這首詩用恁樣个方向來寫盡好，講阿婆个人生

在真實摎虛幻之間，讀起來當有音韻，讀起來也當有詩意。到最後兩句「摎一生人个

起落，笑笑仔  ，總下交分親人保管」，人生个最後就係留分別人記憶。詩个節奏盡

好。你無辦法說著當清楚佢寫麼个，但係你大體知佢係寫麼个！這就係作者寫詩个意

象。 

 

邱：在葉老師的詮釋之下，對這首詩个感受當像較更好了。 

  

劉：基本上 ngai係贊成葉先生講个，𠊎也感覺這就係一個老手。毋過就係因為佢係一

個老手，感覺當像歌詞。所以 ngai讀完之後，老實講你擇毋出佢麼个毛病，但係，也

講毋出到底境界高到麼个地方。佢正經當厲害喔，佢所有个聲音，真正做得變成一首

歌耶，當像歌詞。 

 

邱：題目「夢蝶」，係一个典故，毋過 ngai較毋好恁樣个題目。ngai看第三段，「識

曾」，係指曾經嘛，「識」就係曾經，「識曾親暱暱个情份」ngai試著恁樣个用法，

有兜翻譯个痕跡，一般人較看毋出來。其實「識曾」係兩個重覆个詞，客家話無恁樣

講，就「識」斯好咧，毋過佢斯係當慶。有兜東西係網路項尋得著，像「海潮水」較

無恁樣个用法。 

  

葉：恁樣聽兩位先生个講法以後，ngai無當堅持這篇。 

 

 

〈一場詩誦个葬禮〉 

邱：ngai 試著這首係詩人寫佢个詩个葬禮，摎一般人个主題無共樣。當然厥个詩較無

恁詩意，毋過應該係比較哲思型，歸隻葬禮个過程，佢用一隻詩人个過身比喻，這種

題材對 ngai來講係較少見个，用客家話來寫係較少見个。 

 

葉：這首詩 ngai也摎邱老師看法有點相像，讀起來時節詩味濃度較淡，大家寫一首詩

分死忒个詩人，ngai感覺恁樣个東西常在華語詩中看得著，像洛夫老師詩个葬禮之類

个，雖然講作者寫个方向無共樣，毋過，像恁樣个題材，也不難看著。這個作者客語

寫到盡好，毋過，摎邱老師講个共樣，最主要就係詩味道有較少兜，所以 ngai無選

佢。 

 



劉：基本上該央時 ngai無選係因為佢事情都講到忒白，都太白了，寫詩這件事情完全

个正面化，完全个政治正確个該種感覺，有一點該種味道，故所 ngai無選佢。 

 

邱：係講照葉老師提著華語有異多類似个作品，ngai做得放棄。 

 

 

〈故鄉个心跳聲〉 

邱：這篇客語个描寫當正確，客語个運用，佢對故鄉个情感，透過厥个文字感覺當

深。 

  

劉：這首詩基本上有列入 ngai个備取，ngai有想選佢，佢寫到算係當幼秀，佢用庄下

个車頭月台，該種意象，佢用第一月台、第二月台，暗示人愛離開、轉來該種感受，

佢用非常多个客家个詞彙，講實在拗蠻烏，佢个客話能力可能比 ngai還較好，故所

ngai有列入考慮。假使有機會个話，ngai個人贊成進入第二輪。 

  

葉：ngai感覺這首詩个客語好，詩意也盡好。但 ngai較無中意个，係佢辭彙有點難，

ngai試著這下客語，後生人少講，寫作个人嗄越寫越深，裡背當多詞彙，ngai念分別

人聽，有可能一下間也念毋出來，讀起來像分麼个東西卡等，感覺這個創作者當認真

表現佢客家詞彙，求該種深度摎感覺，ngai無選佢，也希望佢用生活个語言來寫。該

就像寫大字作品時節，逐個字都寫古字體，用恁樣表現深度，但係一般人當難落去。

文學成時節有一種普遍性、共通性，你總係愛寫出來分人讀。 

 

劉：尤其第三段 ngai讀盡多擺，最尾兩行 ngai讀當多擺。 

 

葉：「藍丟丟仔」、「玄玄風」、「鏡鮮」，其實全有這種詞彙，但係假使做得用白

話一點寫一首詩，分大家做得閱讀，該有幾好。 

 

劉：最尾兩行「心焦」又「妄想來澄心」，其實毋好理解，當難轉得過來佢想表達麼

个。 

 

葉：ngai念這首詩當認真，愛讀入無簡單，一般人毋知愛仰般來欣賞這首詩，總有恁

樣个感覺。 

 

邱：其實 ngai做得放棄，ngai就想提出來分大家討論。 

 

葉、劉：同意。 

 

〈客庄紅色印象──記臺中東勢新丁粄節〉 



邱：最尾這條政治正確，主題正確，因為臺中文學獎嘛，描寫在地个主題，尤其係客

家个主題。我試著這首也毋會差，毋過最尾兩句「國泰民安子孫賢，泉甘土香文化

傳」該就打壞忒，「月光下，儕儕清香一支」結束，恁樣盡靚。「正一掀開籠床个鑊

蓋」、「擐大肚个公車，面紅濟炸」都係當生趣个形容。歸隻新丁粄節个內容，該種

熱鬧，載歌載舞个場景有表達出來，但係就最尾忒弱，其他都還罔罔仔。 

  

劉：ngai無選个原因第一个就係邱先生講有點該種政治正確个味道，特別係題目，恁

直接个破題。事實上佢毋使有副標，𫣆兜也看得識係在寫新丁粄節。 

 

邱：哦，可能會有當多聯想，紅色。 

 

劉：著，但係因為佢想用紅色來串，客庄个紅色印象，紅个燈籠、紅个嘴脣、門紅

啊，毋過會直接讓大家聯想著盡有印象个一本書《紅色客家庄》，毋過該個紅色係指

一個政治立場上个顏色，這題目會讓 ngai愛當詳細个去分辨。既然佢想愛寫紅色這个

色彩个印象，但係會試著歸個詩裡肚，這個紅色當單純个係有哪兜物件係紅个，並無

同紅色本身去提升一個意象，無該深度，只是告訴我這是一個紅紙袋，那是一個紅燈

籠，這是一個紅嘴唇，這紅色你既然放在題目，你係毋係愛分佢一隻意義，比將講反

應出人个熱情還係麼个，就是說在我的想像中紅色應該要反映出某一種東西，可是在

這首詩裡面沒有，故所 ngai無選佢。 

  

葉：試著這首詩頭前寫出鬧熱个街景，人山人海，但係最尾嗄像一首歌詞，詩意弱忒

去，有一點可惜。 

 

劉：佢其實最後一段歸個刪忒，停在前面嬰兒，ngai試著顛倒較好。 

 

邱：著著著，新丁就係新生个力量。就呼應了題目。 

 

葉：感覺最尾段有點多出來个，這詩到最後恁樣實在有點可惜。 

 

邱：ngai做得放棄。 

 

葉、劉：同意。 

 

  

  

決審投票 

經過逐篇討論，三位評審決議放棄〈夢蝶〉、〈一場詩誦个葬禮〉、〈故鄉个心跳

聲〉、〈客庄紅色印象──記臺中東勢新丁粄節〉4篇作品，並就〈跈等你毋知四



季〉、〈掌夜壁蛇〉、〈囥人尋〉3篇作品進行序位投票，最高 1 分，最低 3分。結

果如列表： 

  

作品名稱 邱一帆 葉國居 劉慧真 總計 名次 

跈等你毋知四季 1 1 1 3 第一名 

掌夜壁蛇 3 3 3 9 優選 

囥人尋 2 2 2 6 優選  

  

主席宣布，本屆客語詩類第一名為〈跈等你毋知四季〉，優選為〈囥人尋〉、〈掌夜

壁蛇〉。 

 


